
Jóannes Hansen

Á og kring ólavsøkuna er 
16. umfar í Effo-deildini á 
skránni.  Skilagóða avgerðin 
um at havnarfeløgini skulu 
spæla í landskappingini í 
Gundadali á ólavsøku varð 
tikin undan kappingar
árinum í 2010. Harvið vórðu 
tvær flugur fingnar við ein 
smekk. Annar trupulleikin 
var, at áhugin fyri ólav
søkufótbóltinum støðugt 
minkaði, og hin var, at tað 
harvið varð betri pláss í 
tættu dystarskránni. Eftir at 
føroysku feløgini eru farin at 
standa seg betri í europeisku 
kappingunum, og tað hjá 
fleri harvið er luttøka í bæði 
fyrsta og øðrum innleiðandi 
umfari, er brúk fyri uppaftur 
fleiri dystardøgum.

Spurningurin er so, 
hvussu feløgini eru fyri, nú 
tað aftur verður farið undir 
landskappingina, eftir at tað 
ikki hevur verið spælt síðani 
fríggjakvøldið 27. juni. Tá 
gekk tað soleiðis: Víkingur-

HB 0-0, NSÍ-EB/Streymur 
1-2, Skála-KÍ 2-0, B36-ÍF 1-0 
og AB-B68 3-2.

Víkingur og HB vóru tey 
bæði liðini, sum spældu seg 
víðari í 2. innleiðandi umfar 
í europeisku kappingini. 
Felags fyri hesi bæði liðini er, 
at spælararnir hava ikki havt 
summarfrí frá fótbóltinum. 
Heldur hevur tað verið so
leiðis, at spælararnir hava 
havt meiri fótbólt og ferð
ing á skránni, enn tá ið tað 
verður spælt í heimligu 
kappingini.

Báðir venjararnir, Sigfríð
ur Clementsen hjá Víkingi og 
Heðin Askham hjá HB, hava 
fokuserað á tað positiva í, 
at liðini hava havt fleiri og 
stórar avbjóðingar í Europa:

– Hetta er nakað serligt. 
Spælarar, venjarar og øll, 
sum eru kring liðið og felagið, 
eru spent upp á at royna seg í 
europeisku kappingunum og 
harvið at staðfesta, hvussu 
føroyskur fótbóltur stendur 
seg sammett við feløg aðra 
staðni í Europa.

Og Andrew av Fløtum, 
HB veteranurin, er samdur 
við teimum. Hann var 
fyrstu ferð við í 1996, tá ið 
HB í europeisku kappingini 
fyri steypavinnarar – Cup 
Winners Cup – sum tá var, 
spældi ímóti Dinamo Batumi 
úr Geogia. 8. august 1996 
var HB á útivølli í Georgia. 
Kaj Leo Johannesen stóð í 
HB málinum, og seks ferðir 
noyddist hann í meskarnar 
eftir bóltinum. Úrslitið í 
øllum hitanum var 6-0 til 
heimaliðið. Ta ferðina var 
Andrew av Fløtum ikki við, 
men hann fekk kjansin 
tíggju minuttir undan leik
loki, tá ið HB tvær vikur 
seinni átti heimavøll á 
Svangaskarði. Tá var úrslitið 
3-0 til georgiska liðið.

– Nú standa vit okkum 
munandi betri í europeisku 
kappingini, enn vit gjørdu 
tá. Spælarunum dámar væl 
europeisku avbjóðingina. 
Hetta styrkir um saman
haldið á liðnum. At vit spæla 
heldur enn at halda frí ber 

við sær, at vit kenna okkum 
at vera væl fyri, nú vit fara 
undir aftur landskappingina. 
Tað hava ikki verið stundir 
at halda summarfrí, men 
vit hava viðhvørt hildið frí 
frá venjingunum í viku
skiftunum, sigur Andrew av 
Fløtum.

B36 og HB eru altíð favo
rittar, tá ið bygdarfeløg vitja í 
Gundadali. Hagtølini siga, at 
hesi fýra árini, tá ið tað hava 
verið landskappingardystir á 
ólavsøku, hevur tað ikki altíð 
gingið, sum tað varð roknað 
við.

2010: HB - B71 1-2
og B36 - Víkingur 1-3

2011: B36 - 07Vestur 1-0
og HB - NSÍ 0-0

2012: HB - TB 4-1
og B36 - NSÍ 5-1

2013: B36 - ÍF 1-2
og HB - NSÍ 3-2

Fastir ólavsøkugestir 
á Argjum

AB - EB/Str.
Alex Troleis

sunnudagin kl. 15.00

Síðani landskappingin varð 
partur av ólavsøkuni, hevur 
AB tvær ferðir verið í bestu 
deildini. Báðu ferðirnar 
hevur AB átt heimadyst 27. 
juli, og báðu ferðirnar hevur 
EB/Streymur verið mót
støðuliðið. Í 2010 vann EB/
Streymur 2-1, og í fjør vann 
AB 3-1.27. juli í 2010 var talan 
um fyrsta dystin á nýggja 
graslíkinum á Argjum. Tá 
skoraði Sorin Anghel 2-1 
sigursmálið fyri EB/Streym!

Nú er Sorin Anghel AB 
spælari, og hann og lið
felagarnir fáa aftur hesa ferð 
ólavsøkuvitjan úr Sunda
lagnum. Hetta er fyrsta 
royndin hjá Rúna Nolsøe 
og EB/Streymi, síðani Pól 
Jóhannus Justinussen og 
Høgni Madsen bóðu farvæl. 
Harvið fáa onkrir, sum ikki 

hava verið so nógv við, størri 
leiklut.

Á Argjum hava teir skriv
að sáttmálar við Aleksandrs 
Cekulajevs úr Letlandi 
og Tóka á Lofti og Sandri 
Færø, sum eru komnir 
úr B36. Teir báðir úr B36 
eru ætlaðir at breiðka um 
hópin, meðan Aleksandrs 
Cekulajevs skal loysa Jóan 
Símun Edmunsson av sum 
fremsti maður. Hann verður 
tó ikki við ímóti EB/Streymi, 
sigur AB venjarin Oddbjørn 
Joensen:

– Hann hevur vant saman 
við okkum, og hóast hann 
ikki er í fullgóðari venjing, 
so er týðuligt, at hann hevur 
dygdir, sum sjáldan eru at 
síggja í Føroyum. Hann er 
tryggur á bóltinum, skjótur 
og umframt at hava gott 
spælskil, so hevur hann gott 
skot. Í vikuni fór hann til 
hús at giftast, og hann verð
ur heldur ikki við ímóti HB 
3. august. Undan summar
steðginum var Jógvan Skeel 
Nolsøe fremsti maður. Hann 

góðan byr
við sær heima

fótbóltur

Dystarvenjing og samanhald í europeisku kappingunum telja meiri – í hvussu so er tær fyrstu 
vikurnar – enn at spenna frá og halda frí frá fótbólti og harvið at missa dystarvenjing

LIÐ TÍÐINDI

AB B36 B68 EB/Streymur HB
Ivasamur: Bárður Olsen (Knæskaði)
Ikki við: Aleksandrs Cekulajevs 
(Burturstaddur)

Ivasamur: Andrias Eriksen (Lærkrikin) Skaddur: André Olsen skaddur
(Knæskaði, 3-4 vikur afturat)
Ivasamur: Evrard Blé (Knæskaði)
Leikbann: Jóhan Dávur Højgaard

Allir mans tøkir
 

Skaddir: Gunnar Haraldsen (Lærkrikin)
og Christian Mouritsen (Skaða í hælinum) 
Ivasamur: Símun Samuelsen (Hælsinan)
Leikbann: Heini Vatnsdal

Europa ber


